
Shri Vishnu Stotram

શ્રીવિષ્ણુસ્તોત્રમ્

(શાર્દૂલવિક્રીડિતવૃત્તમ્)
યન્નિત્યં શ્રુતિભિર્મુહુર્મુહુરહો  સંસ્તૂયમાનં સ્થિતં

યદ્બ્રહ્મેન્દ્રસુરાદિકૈરહરહર્ધ્યાતં ચ ગીતં પુનઃ ।
યત્સર્વેષુ વિરાજિતં મુનિનુતં દિવ્યં પરં પાવનં

તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૧॥
યત્સૌખ્યામ્બુધિલેશતઃ સુરુચિરા બ્રહ્માણ્ડભૂકોટયો

યત્પ્રાપ્ય સ્થિરમોક્ષદં પુનરસૌ નાવર્તતે ભૂતલે ।
એષોઽસ્ય શ્રુતયો વદન્તિ પરમાનન્દશ્ચ યો જ્ઞાનિનઃ

તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૨॥
સૂર્યાચન્દ્રમસૌ ન યત્ર હુતભુઙ્નીમાસ્તથા  વિદ્યુતો

નૈતે યત્ર વસન્તિ તારકગણા યદ્ભાસિતું વિશ્રુતમ્ ।
યદ્ભાસૈવ વિભાતિ સર્વમિહ યદ્ધાન્તં સ્વતઃ શાશ્વતં

તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૩॥
નાવિદ્યા ન ચ જીવવિશ્વકલના માયેશભાવાદિકં

યસ્મિન્નૈવ વિભાતિ યસ્ય ન તથા ભિન્નં વિભાનં ક્વચિત્ ।
ચિન્માત્રૈકરસં સ્થિતં પરમહો યદ્બ્રહ્મરૂપં શિવં

તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૪॥
કાર્યં યસ્ય ન કારણં કિમપિ યદ્બદ્ધં ચ મુક્તં ચ નો

યઃ સ્ત્રી નૈવ પુમાંસ્તથા ન ચ ગુણા યસ્મિન્વિકારાસ્તથા ।
યન્નામ્નાપિ ન ભાતિ નૈવ ચ તથા રૂપેણ વક્તિ શ્રુતિઃ

તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૫॥
સન્માત્રે સુખવિગ્રહે સુવિમલેઽદ્વૈતં કુતઃ સમ્ભવેત્

કસ્ય સ્યાત્પ્રભવસ્તથા ભવતિ કા નારી ચ કો વા પુમાન્ ।
દેહપ્રાણહૃદિન્દ્રિયૈર્ભવતિ કિં  યુક્તં ચ બદ્ધોઽસ્તિ કઃ

તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૬॥
માયામાત્રમિદં હિ વિશ્વમખિલં જીવેશબન્ધાદિકં

યા માયા કિલ સાપિ મા યદિ ભવેચ્છિષ્યેત કિં  વા પુનઃ ।
યન્માયા જનની ન તત્ખલુ વસેત્સચ્ચિદ્ઘનેઽસ્મિન્યતઃ

તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૭॥
માયા યા ખલુ સા જડા કથમિયં સમ્ભાવ્યતે ચિદ્ઘને

તત્સાન્નિધ્યવશાત્કરોત્યપિ ચ ચેજ્જ્ઞાનં તદેવ ધ્રુવમ્ ।
યત્પૂર્ણં સતતાદ્વયં વિભુમહદ્યસ્મિન્ન કિઞ્ચિન્મિષત્

તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૮॥
ચિદ્બ્રહ્મેતિ ચ શાસનાત્કથમિયં માયા ચ ભિન્નાસ્પદા

તદ્ભાનં ચ તથાસ્ય ચિત્સ્થિતિરહો લક્ષ્યેત કિં  માયયા ।
બ્રહ્મચ્છાયમનન્તમદ્વયપરં સત્યં ચ યચ્છ્રૂયતે

તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૯॥
ગૂહેદ્બ્રહ્મ ન ભાસકં કથમપિ સ્પર્ધેત કિં  તેન વા

તસ્માદ્ભિન્નમપીહ કિં  પુનરિયં માયા સૃજેદ્વૈ જડા ।
માયા નૈવ વિજૃમ્ભતે  ચિતિ શિવે યસ્મિન્નખણ્ડેઽદ્વયે

તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૧૦॥
યજ્જ્ઞાત્વામૃતમશ્નુતે હિ સકલાન્ પાશાંશ્છિનત્તિ સ્વયં

સર્વજ્ઞત્વમવાપ્યતે કિલ કૃતી સ્યાદ્બ્રહ્મસૌખ્યં સ્વયમ્ ।
શિષ્યેદસ્ય ચ લમ્બને કિમપિ નો ભિન્નં તતો લમ્બનં

તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૧૧॥
મૃત્યોર્મૃત્યુમુપૈતિ ભીતિમપિ યઃ પશ્યેદ્યતો ભિન્નતાં

નાના નેહ ન તદ્દ્વિતીયમિતિ  વા બ્રૂતે શ્રુતિર્નિત્યશઃ  ।
સત્યં જ્ઞાનમનન્તમદ્વયમહો રૂપં હિ યત્પ્રાણિનાં

દ્વષ્ણોઃ પરમં પદમિહ સ્વારાજ્યસૌખ્યામ્બુધિમ્॥ ૧૨॥
માયા યદ્યપિ સર્વકાર્યમિહ યત્તસ્યાભવેદસ્તુતૌ

સર્વવ્યાપિવિભાસકં ભવતિ કિં  લુપ્તં ચ તેનાધુના ।
યત્સર્વસ્ય વિભાસિતં શ્રુતિમતં સત્યં પરં ચિદ્રસં

તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૧૩॥

કોઽન્યાદ્વા વચનાત્ સ્ફુટં પરતરં યત્પ્રાણિનાં જીવનં
મૂઢઃ કોઽત્ર વિહાય તત્પરમહો મન્યેત વૈકારિકમ્ ।

હિત્વા સર્વમપીહ સંસરણતઃ પ્રાપ્તં સુખં માયિકં
તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૧૪॥

ચિન્માત્રૈકરસાદ્વયં શ્રુતિનુતં યત્સ્વાત્મસૌખ્યં શિવં
તજ્જ્ઞેયં જનયેત્કથં જડમહો દોષૈરનેકૈર્વૃતમ્ ।

ચિદ્રૂપં ખલુ યત્સદૈવ રહિતં જ્ઞેયેન વા માયયા
તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૧૫॥

ચિન્માત્રે સુખમાત્રકે જડમિદં દૃશ્યં ભ્રમાદ્ભાવ્યતે
સ્યાન્માયાપિ વિમોહિતા ખલુ જડા હેતુર્ભવેદસ્ય યા ।

લભ્યં યત્સુખરૂપકં ન ચ જડં માયાભ્રમે વા ભવેત્
તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૧૬॥

બ્રહ્મૈવાહમિદં ચ સર્વમપિ વા બ્રહ્મૈવ વક્તિ શ્રુતિઃ
ભિન્નં કિં  સમજાયતૈકમિહ યદ્બ્રહ્મૈવ બાહ્યાન્તરમ્ ।

યન્માયા જગદીશજીવવિષયભ્રાન્ત્યા ન લુપ્યેત્ક્વચિત્
તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૧૭॥

યદ્બ્રહ્માહમિતિ સ્ફુટં તનુજગજ્જીવેશભાવા ઇમે
પુંસ્ત્રીપુત્રહૃદિન્દ્રિયાણિ ચ પુનર્ભોક્તા ચ ભોગાદયઃ ।

દેવાઃ પ્રેતગણાશ્ચ તિર્યગથવા યસ્મિન્ ખપુષ્પાયતે
તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૧૮॥

યત્પૂર્ણં સ્વત એવ નિર્મલમહો સ્વાનન્દમાત્રં પરં
તસ્મિન્સર્વવિભાસકે સ્ફુટતરે ભિન્નસ્ય યત્સર્જને ।

યસ્યેચ્છા ન ચ હૈતુકં જગદહો જાયેત યસ્મિન્ ક્વચિત્
તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૧૯॥

માયા નાપિ તદુત્થિતં ચ જગતઃ સઙ્કલ્પનં નૈવ ચ
નૈવ સ્યાત્પ્રકૃતિઃ  પુમાનપિ ચ તદ્યોગો જગત્સર્જને ।

વિદ્યાપુરુષશ્ચ યોષિદુત તદ્યોગશ્ચ પુત્રોદ્ભવઃ
તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૨૦॥

જ્ઞેયં નૈવ યદસ્તિ ચિઘનશિવે દ્વૈતં કુતો ભાવ્યતે
સર્વજ્ઞઃ પરમેશ્વરોઽપિ ન તથા કિઞ્ચિજ્જ્ઞજીવસ્તતઃ ।

યસ્મિન્સર્વમપીતિ કિઞ્ચિદથવા જ્ઞેયં ન વેત્તું ક્વચિત્
તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૨૧॥

માયા ચેદિહ વાઽઽવૃણોતિ કિમિદં શક્યં જડાયાં ભવેત્
તસ્માચ્ચેતયતે ચ સા યદિ તયા કિં  છાદ્યતે બ્રહ્મ તત્ ।

યન્નૈવાઽવ્રિયતે ન કાર્યમપિ વા જાયેત યસ્મિન્ ક્વચિત્
તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૨૨॥

ભિન્નેયં ન ચ વાસ્તિ સા યદિ ભવેદ્ભિન્ના ન માયા ક્વચિત્
ભિન્નેયં ચ યદા ભવેત્તદપિ નો માયા ભવેદ્વાસ્તવી ।

સદ્બ્રહ્મેતિ ચ શાસનાદ્ભવતિ યા ભિન્ના સતી યત્ર તુ
તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૨૩॥

ભાવો નાપ્યસતઃ સતોઽપિ ન તથા ભાવઃ ક્વચિદ્વર્ણ્યતે
માયા નાપિ તતો ન કાર્યમિતિ વા મન્તું ક્વચિચ્છિષ્યતે ।

પશ્યેન્નૈવ કદાપિ કેન યદિ વા શ્રુત્યક્ષરં યત્સ્ફુટં
તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૨૪॥

જાડ્યં દુઃખમથામૃતત્વમિતિ યત્સમ્બાધ્યતે સજ્જને
સચ્ચિત્સૌખ્યમિતિ સ્ફુટં પરમહો બ્રહ્માદ્વયં શાશ્વતમ્ ।

આનન્દૈકરસાદ્વયેઽપરમિદં દુઃખાદિકં નો યતઃ
તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૨૫॥

સૂક્ષ્મસ્થૂલતયાપિ ભૂમ્નિ જગતોઽસ્તિત્વં ન સત્યં ભવેત્
તચ્છક્તેરપિ વા ભવેદ્યદિ તદા શક્તિર્ન ભિન્ના ક્વચિત્ ।

ભિન્નં કાર્યમિતો યતો ન હિ ભવેદ્યચ્ચાદ્વયં શાશ્વતં
તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૨૬॥

ભિન્ના સાપિ ચ કાપિ શક્તિરથવા ભિન્ના ન વક્તું ભવેત્
તસ્માદ્ભિન્નવિભાસકર્મકુશલાઽનિર્વાચ્યભાવા યદિ ।

મિથ્યૈવેયમિતિ સ્ફુટં યદિ ન સા યસ્મિન્નસઙ્ગેઽદ્વયે
તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૨૭॥

માયા કાઽપિ ચ વા ભવેદ્ભવતુ તત્કાર્યં ચ તસ્યા અપિ
સત્યં જ્ઞાનમનન્તમદ્વયમહો સ્વસ્માદ્વિવિચ્યાદિશેત્ ।

તન્મત્વા વિમુખેન પશ્યતિ કદા માયાં ચ યસ્મિન્ પરે
તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૨૮॥

દુઃખાન્તં કિલ જીવિતં ક્ષણસુખં દોષૈરનેકૈર્વૃતં
યોગો યન્નરકસ્ય તદ્રતિરસઃ કસ્મૈ સુખાયોદ્ભવેત્ ।

સર્વં દુઃખમિદં વિમોહકમતો યન્માયિકં વિસ્ફુટં
તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૨૯॥

તુચ્છા દુઃખમયી હ્યસત્યપિ ચ સા દુર્લઙ્ઘનીયા  યદિ
મામેવેહ ભવેત્પ્રપન્ન ઇતિ ચેન્માયાં તરેદ્યોવદત્ ।

યં લબ્ધ્વા પરમં સ્વકં પુનરહો માયાં ન પશ્યેત્ક્વચિત્
તદ્વિષ્ણોઃ પરમં પદં શ્રય ઇહ સ્વારાજ્યસૌખ્યામ્બુધિમ્॥ ૩૦॥

સંસારાર્તિહરં   ક્ષિપ્રં જ્ઞાનવિજ્ઞાનદાયકમ્ ।
વિષ્ણુસ્તોત્રમિદં નિત્યં પઠન્ સ્વારાજ્યમશ્નુતે॥
ઇતિ શ્રીમત્ પરમહંસપરિવ્રાજકાચાર્ય સદ્ગુરુ ભગવાન્
શ્રીધરસ્વામીમહારાજવિરચિતં શ્રીવિષ્ણુસ્તોત્રં સમ્પૂર્ણમ્ ।
વૈકુણ્ઠચતુર્દશી -
રચનાસ્થાનં - કાફિ ઉદ્યાનં, ચિક્કમગળૂરુ સંવત્સરઃ - ૧૯૪૩

